
1 

 

 
 

 

 

Тарҳи нав дар ҳалли мушкилоти умумиҷаҳонии амнияти ғизоӣ ва мубориза бо 

гуруснагӣ 

 

Ҳиллари Клинтон 

 

Барои қариб як миллиард инсон дар рӯи замин меҳнати ҳамарӯза барои парвариши маводи 

ғизоӣ ва ё харидану фурӯхтани он маънии асосии зиндагиашон гаштааст. Вале ин маънӣ на 

танҳо барои як худи онҳо, балки барои ҳамаи мо низ муҳим аст. 

 

Биёед бубинем, ки як деҳқонзани оддӣ чи гуна зиндагие дорад. 

 

Ин зан дар як деҳаи хурде дар ғарбии Биёбони Саҳара ё дар Осиё ва ё дар Амрикои Лотинӣ ба 

сар мебараду бо коркарди порчаи замине машғул аст, ки баъзан ҳатто моли худи ӯ нест. У 

саҳари барвақт аз хоб мехезаду фарсахҳои зиёдеро тай мекунад, то як миқдор об биёрад. Ва 

сипас кӯдаки хурдашро ба пушт гирифта, рӯзи дароз дар саҳро кор мекунад. 

 

Агар бахти ин зан омад кунаду хушксолӣ, касалии наботот ва ё ҳуҷуми ҳашароти зараррасон 

ҳосили мехнаташро барбод надиҳанд, ӯ метавонад, ки ғизои оилаашро таъмин кунад. Ва шояд 

ӯ ҳатто имкон пайдо кунад, ки каме аз маҳсулоташро барои фурӯш ба бозор барорад. Вале аз 

деҳаи ин зан ба сӯи бозори наздиктарин ҳеҷ гуна роҳе вуҷуд надорад ва ҳамсоягон низ пуле 

надоранд, ки маҳсулоти зиёдатии ӯро харанд… 

 

Акнун биёед бубинем, ки як марди ҷавоне дар як шаҳри серодаме дар масофаи сад мил дуртар 

аз ин деҳа чи гуна умр ба сар мубарад. Ӯ бо ҳеҷ коре машғул нест ва қариб, ки ҳеҷ гуна 

даромаде надорад. Ҳар рӯз вай ба бозор меравад, вале дар он ҷо аксар молҳои вайроншударо 

савдо мекунад. Ба болои ин, ҷавон ҳатто пуле надорад, ки каме ғизо бихарад. Ва табиист, ки 

ин ҷавон гурусна асту хашмгин. 

 

Тазодро бубинед: зан маҳсулоти зиёдатие дорад, ки мехоҳад фурӯшад ва ҷавон, агар имкон 

медошт, бо ҷону дил онро мехарид. Вале ин як амали оддӣ, бо сабабҳои зиёде, ки аз ин ду 

нафар вобастагие надоранд, наметавонад сурат гирад. 

 

Пайдо кардани роҳи ҳалли гуруснагӣ дар сатҳи ҷахонӣ маҳаки асосии он чизест, ки мо 

«амнияти ғизоӣ» меномемаш: мо бояд чунон шароите фароҳам орем, ки ҳар як деҳқон дар ҳар 

як гӯшаи ҷаҳон тавонад озодона кишту кор кунаду ҳосили фаровон гирад, чорво парварад ва ё 

моҳӣ шикор кунад. Сипас мо бояд ҳамон тавре кунем, ки маҳсулоти ин кишоварзон дастраси 

он касоне гардад, ки ба ин маҳсулот беш аз ҳама эҳтиёҷ доранд. 

 

Сафорати Иёлоти Муттаҳидаи Амрико 

«Амнияти ғизоӣ» на фақат маънии мавҷуд будан ё набудани маводи ғизоиро дорад, балки он 

аз мушкилоти зиёди мураккаб иборат аст: хушксоливу обхезӣ, ки аз тағйири иқлим сар 

мезанад; бӯҳрони иқтисоди ҷаҳонӣ, ки ба нархи маҳсулоти хӯрока таъсир расонида, 

амалигардии лоиҳаҳои муҳими инфраструктуриро зери хатар мегузорад; тағйирёбии нархи 

нафт, ки сабабгори баландравии қиммати ҳамлу нақл мегардад, ва ғайра. 

 

Вале новобаста ба ҳамаи ин, «амнияти ғизоӣ» ин, пеш аз ҳама, масъалаи амният аст. Норасоии 

ғизо ба амнияти ҳукуматҳову ҷомеаҳову кишварҳо хатар дорад. Мардуми гурусна, ки 

сарчашмаи даромад надоранду наметавонанд оилаашонро таъмин кунанд, аз ноумедӣ 

метавонанд даст ба хушунат зананд. Аз соли 2007 инҷониб дар зиёда аз 60 кишвари ҷаҳон 

мардум аз гуруснагӣ даст ба шӯриш задаанд.   

 

Дар навбати худ, бӯҳрони соҳаи кишоварзӣ дар гӯшаҳои гуногуни ҷаҳон, ки бо сабаби мавҷуд 

будани монеаҳо байни он деҳқонзан ва ҳамон ҷавони шаҳрӣ сар задаст, ба ҳолати умумии 

иқтисоди ҷаҳонӣ таъсири амиқе мегузорад. Вақте, ки чунин як теъдоди зиёди одамон бо он 

ҳама заҳмати ҳамарӯза наметавонанд шиками фарзандони худро сер кунанд, тамоми инсоният 

азият мекашад. 

 

Ҳукумати Обама мубориза алайҳи гуруснагиро яке аз мақсадҳои асосии сиёсати берунаи худ 

эълон кардааст ва дигар кишварҳо низ ин ташаббуси моро дастгирӣ менамоянд. Мамлакатҳои 

тараққикардаи саноатӣ ваъда додаанд, ки дар тӯли се соли оянда барои ҳавасмандгардонии 

рушди иктисодӣ, бахусус дар соҳаи кишоварзӣ, зиёда аз 22 миллиард доллар ихтисос хоҳанд 

кард. 26 сентябр бошад ману Дабири кулли Созмони Милали Муттаҳид ҷаноби Пан Ки Мун 

ҳамроҳ машварати раҳбарони зиёда аз 130 кишвари дунёро сарварӣ карда будем, то дастгирии 

байналхалқиро аз ин ташаббуси ИМА пайдо кунем. 

  

ИМА дар ҳалли мушкили амнияи ғизоӣ, қабл аз ҳама, ба таҷрибаи андӯхтаи худ дар соҳаи 

тараққиёт такя мекунад. Ростӣ, мо барои лоиҳаҳои гуногун дар ин самт, ки то ҳол ҳеҷ гуна 

натиҷаҳои чашмрас наовардаанд, вақти зиёд ва маблағҳои ҳангуфт сарф кардаем ва аз ин кор 

дарси ибрат ҳам гирифтаем. Акнун мо медонем, ки беҳтарин стратегияи тараққиро ҳамонҳое 

пешниҳод мекунанд, ки ба ин мушкилот қаробати бештар доранд, на он идораву ҳукуматҳои 

хориҷие, ки аз маҳалли воқеъа фарсахҳо дур ҳастанд. Мо ҳамчунин фаҳмидем, ки лоиҳаҳои 

рушд ҳамон вақт натиҷа хоҳанд дод, ки агар онҳо на ҳамчун кӯмаки башардӯстона, балки 

ҳамчун инвиститсия ворид шуда бошанд.  

  

Бо назардошти таҷрибаи гузашта, мо ташаббуси худро дар самти амнияти ғизоӣ дар асоси 

панҷ принсип ба роҳ хоҳем монд, ки дар пайдо кардани решаҳои ин проблема ва пиёда 

сохтани таҳаввулоти куллӣ дар ҳалли он ба мо кӯмак хоҳанд расонд.    

 

Аввалан, мо дарк мекунем, ки дар соҳаи кишоварзӣ ҳеҷ гуна як модели умуммии пешравӣ 

вуҷуд надорад. Аз ин рӯ мо ҳангоми ироаи кӯмакамон ба кишварҳои шариккор ба он 

мекӯшем, ки ин кишварҳо накшаҳои тараққиёташонро худашон тарҳрезӣ кунанд ва амалӣ 

созанд.  

 

Баъдан, мо ният дорем, ки лоиҳаҳоеро маблағгузорӣ намоем, ки ба рафъи сабабҳои асосии сар 

задани гуруснагӣ равона шудаанд – аз баланд бардоштани сифати тухмӣ то барномаи 

дастгирии хоҷагиҳои деҳқонии хурд дар сурати талаф ёфтани ҳосили меҳнташон. Ва чун дар 



3 

 

миқёси ҷаҳонӣ дар соҳаи хоҷагии қишлоқ аксаран занҳо кор мекунанд, мо бояд мутмаин 

бошем, ки барномаҳои инвеститсиониамон, пеш аз ҳама, ба дарди онҳо хӯранд. 

 

Саввум, ҳеҷ кас наметавонад, ки мушкили гуруснагиро дар танҳоӣ ҳаллу фасл кунад. Вале, 

агар ҳамаи мо дар якҷоягӣ амал кунему кӯшишҳоямонро чӣ дар сатҳи миллӣ, чӣ минтақавӣ 

ва чӣ глобалӣ ҳамоҳанг созем, ҳатман ба муваффақият ноил хоҳем гашт.  

 

Чаҳорум, институтҳои гуногунсоҳаи байналмилалӣ дар фаъолияти худ кишварҳои зиёдеро 

фаро мегиранду захираҳояшон ҳам зиёд аст. Ва ин институтҳоро дастгирӣ карда истода, мо 

имкон пайдо мекунем, ки аз таҷрибаи онҳо фаровон исифода барем.  

 

Ва ахиран, мо ваъда медиҳем, ки ин ташаббус барои муддати тӯлони тасмим гирифта 

шудаасту аз натиҷаҳояш мо ба шумо ҳамеша ҳисобот хоҳем дод. Ба ин хотир мо ният дорем, 

ки барои мониторингу баҳодиҳии лоиҳаҳо маблағ ҷудо кунем, то аҳли ҷомеа имкон дошта 

бошад, ки аз натиҷаҳои фаъолияти мо пайгирӣ кунад. 

 

Барои расидан ба ин мақсад солҳо ва ҳатто даҳсолаҳо лозим хоҳанд шуд. Вале мо ваъда 

медиҳем, ки тамоми имконотамонро барои раисдан ба ин мақсад сарф хоҳем кард. 

 

Ин ташаббусро амалӣ сохта истода, мо албатта аз расонидани ёрии башардӯстонаи 

фавқулоддаи ғизоӣ даст нахоҳем кашид ва бе чуну чаро фарёди навмедонаи кӯмакталаби 

осебзадагони офатҳои табииву фоҷеаҳои миллиро беҷавоб нахоҳем монд, ҳамон тавре, ки 

имрӯз дар Қораи Африқо рух дода истодааст, ки хушксоливу камҳосиливу ҷанги шаҳрвандӣ 

онро дучори сангинтарин бӯҳрон дар 18 соли охир кардаанд. 

 

Барқарор кардани хоҷагии қишлоқ дар сатҳи ҷаҳонӣ кори осон нест. Аслан, ин яке аз 

васеътарин ва ҷасуронатарин маъракаҳоест, ки кишвари мо умуман дар соҳаи дипломатия ва 

тараққиёт гузаронидааст. Вале зӯри мо ба он хоҳад расид. Ва агар мо аз ӯҳдаи ин вазифа 

бароем, пас ояндаи мо ҳатман нисбат ба гузаштаамон осоиштатару шукуфонтар хоҳад буд. 

 

###  


